
Azərbaycan Memarlar İttifaqı ilə 
İsmayıllı Rayon İcra 

Hakimiyyətinin birgə tədbiri 
�� Lahıc və Basqal 

qəsəbələrinin, İvanovka, 
Qalacıq kəndlərinin və 
rayonun digər yaşayış 
məntəqələrinin timsalında 
İsmayıllının memarlıq 
tarixinin və şəhərsalma 
mədəniyyətinin qədimliyi 
aydın şəkildə təzahür edir. 
Rayonda yerləşən dini 
abidələrin çoxluğu da 
ümumilikdə İsmayıllının 
tarixi dəyərlərinin 
zənginliyini əks etdirir. 

Təqdir olunası haldır 
ki, yeni tikinti, quruculuq, 
abadlıq layihələrinin həyata 
keçirilməsində tarixiliklə 
müasirliyin sintezi əsas gö-
türülür. İsmayıllı şəhərindəki 
Heydər Əliyev prospekti-
nin, Mübariz Orucov, Ni-
zami Gəncəvi, Əbülhəsən 
Ələkbərzadə, M.F.Axundov 
küçələrinin tərtibatı, “Qala 
divarları”nın, beşmərtəbəli 
və səkkizmərtəbəli yaşayış 
binalarının tikintisi, sənaye və 
sosial obyektlərin inşası, Lahıc 
qəsəbəsində icma evinin tikin-
tisi məhz yeniliklə qədimliyin 
birləşmiş orijinal nəticələridir.

Tikinti-quruculuq işlərinə 
İsmayıllıda belə münasibəti 
təqdir edən Azərbaycan 
Memarlar İttifaqının Ali 
katibliyi İsmayıllı Rayon İcra 
Hakimiyyəti ilə bölgədə birgə 
iclas keçirib. Ali İdarə Heyəti 
tam tərkibi ilə İsmayıllıda olub.

Qonaqlar əvvəlcə rayon 
rəhbərliyi ilə ümummilli lider 
Heydər Əliyevin abidəsini 
ziyarət edib, nəzərdə tutulmuş 
iclası keçirmək üçün İsma-
yıllı Mədəniyyət Mərkəzinə 
gəliblər. Ölkə memarla-

rının dəyərli yaradıcılıq 
nümunələrindən ibarət sərgiyə 
baxış keçirilib.

Tədbiri giriş nitqi ilə açan 
rayon icra hakimiyyətinin 
başçısı Mirdaməd Sadıqov qo-
naqları salamlayıb. O, əyalətdə 
belə bir möhtəşəm tədbirin 
keçirilməsinə görə Memar-
lar İttifaqının rəhbərliyinə 
təşəkkürünü bildirib. Daha 
sonra son beş ildə, xüsusilə 
Prezident İlham Əliyevin 
2013, 2014 və 2016-cı illərdə 
İsmayıllıya etdiyi səfərlərin 
yaratdığı geniş imkanlar 
sayəsində həyata keçirilən 
vacib layihələrdən, tikinti-
abadlıq, quruculuq işlərində, 
yeni infrastruktur layihələrinin 
icrasında ənənəvi memar-
lığa və qədim şəhərsalma 
mədəniyyətinə əsaslanan 
fəaliyyətdən danışıb.

Azərbaycan Memar-
lar İttifaqının sədri Elbay 
Qasımzadə çıxış edərək, birgə 
iclasın məqsəd və məramından 
danışıb, proqramla iştirakçı-
ları tanış edib. Qeyd edib ki, 
İsmayıllıda bütün tikinti-abad-
lıq işlərində müasir memarlı-
ğın tələblərinə riayət olunur. 

RİH-nin memarlıq və tikinti 
şöbəsinə ixtisaslı memar baş-
çılıq edir. İşlərin daha ixtisaslı 
təşkili üçün rayon ərazisindəki 
qədim memarlıq və şəhərsalma 
mədəniyyəti, tarixi abidələrin 
tikinti üslubları öyrənilməli, 
keçmişin sınanmış metodları 
bu günə gətirilməlidir.

İsmayıllı Rayon İcra 
Hakimiyyətinin memarlıq və 
tikinti şöbəsinin müdiri Vüsal 
Abdullayev son illər rayonda 
icrası yüksək səviyyədə təmin 
olunan layihələrdən danışıb.

Memarlar İttifaqı 
Rəyasət Heyətinin üzvü 
Kamil Məmmədov müasir 
Azərbaycan memarlığı ilə 
bağlı çıxış edib. Lahıcın 
yetirməsi memar Məhəmməd 
Nurməmmədov “İsmayıllı 
abidələrinin memarlıq tarixi” 
mövzusunda məruzə edib. 

Qəbul olunmuş qətnamədə 
İsmayıllıda Azərbaycan 
Memarlar İttifaqının regional 
bölməsinin yaradılması qərara 
alınıb. E.Qasımzadə 6 saylı 
tam orta məktəbin məzunu test 
imtahanlarında 700 bal topla-
mış Vasif Əsədovu qiymətli 
hədiyyə ilə təbrik edib.

Rayon icra hakimiyyətinin 
başçısı Mirdaməd Sadıqov 
Memarlar İttifaqının fəxri üzvü 
seçilib. Rayonun baş memarı 
Vüsal Abdullayev “Ustad 
memar” sertifikatı ilə mükafat-
landırılıb.

İnşaatçı mühəndislər Azad 
Əliyev və Ədalət Göyüşov 
Memarlar İttifaqının üzvlüyünə 
qəbul ediliblər. Onlar həm də 
fəxri fərmanla təltif olunublar. 

İlqar HƏSƏNOV, 
“Xalq qəzeti”nin 

bölgə müxbiri 

710 iyun 2018-ci il, bazar

�� Dünyanın gəlimli--gedimli ucundan 
keçənlər nə çox. Hər gün dünyaya yeni insan 
gəlişinə və köçünə adət etmişik. Zalım fələk 
yazılmamış həyat qanununa uyğun olaraq 
kimlərisə bizdən əbədi aparır, xatirələrdə yaşadır. 
“Xalq qəzeti”nin Mətbuat Mərkəzində təşkil 
edilən tədbir də özündən sonra məhz belə iz qoyan 
insanlardan biri, tanınmış jurnalist Ələsgər 
Cabbarovun xatirəsinə həsr olunmuşdu. Mərhum 
jurnalistin ailə üzvləri, yaxınları, həmkarları, 
dostları və redaksiya kollektivinin iştirak etdiyi 
tədbirdə xatirələr hər kəsi ötənlərə apardı...

Anım mərasimini “Xalq 
qəzeti”nin baş redaktoru Həsən 
Həsənov açaraq, jurnalist 
həmkarımızın xatirəsinin bir 
dəqiqəlik sükutla yad olunması-
nı təklif etdi. Əhatəli çıxışında 
Ələsgər Cabbarovun həyat və 
fəaliyyətinə diqqət çəkdi. Bil-
dirdi ki, 85 illik yubileyi qeyd 
edilən mərhum jurnalist hələ 
Azərbaycan Sənaye İnstitutunun 
məzunu kimi Keşlə Maşınqa-
yırma Zavodunda işləyərkən 
Azərbaycan radiosu, “Bakı-
Baku” qəzetləri ilə əməkdaşlıq 
etmiş və bu həvəs onu 1957-ci 
ildən sonra radioya aparmışdı. 
1961-ci ildə “Elm və həyat” 
jurnalında şöbə müdiri olarkən 

Ələsgərin analitik yazıları və 
tərcümələri Azərbaycan Sovet 
Ensiklopediyasının baş redak-
toru Rəsul Rzanın diqqətini 
çəkmiş və onu 1966-cı ildə en-
siklopediyaya, texnika şöbəsinin 
müdiri vəzifəsinə dəvət etmişdi. 

Ə. Cabbarov 1992-ci ildən 
sonrakı taleyini “Xalq qəzeti”nə 
bağlayıb. İlk illər redaksiyada 
kommersiya direktoru kimi 
işə başlayan Ələsgər müəllim 
sonralar bölgə müxbiri kimi 
fəaliyyətini davam etdirərək, ra-
yonların ictimai-siyasi, iqtisadi 
həyatını əks etdirən bir-birindən 
dolğun yazılarla öxucula-
rın rəğbətini qazanıb. Həsən 
müəllim xüsusi olaraq diqqətə 

çatdırdı ki, uzun illər ərzində 
Azərbaycan mətbuatına xidmət 
göstərən Ələsgər Cabbarovun 
geniş fəaliyyətinə nəzər salanda, 
“Nə yaxşı ki, Ələsgər Cabbarov 
mətbuat sahəsinə gəlib”– deyə 
bilirik.

Yazıçı-dramaturq Aqşin 
Babayev Ələsgər müəllimlə 
Azərbaycan radiosunda 
çalışdığı günləri xatırla-
dı. 16 kiloluq aparatla neft 
mədənlərinə müsahibə almağa 
getdikləri zaman qarşılaşdıq-

ları çətinliklərdən, əziyyətlə 
işlədikləri anlardan danışdı. 
Dedi ki, sonralar iş yollarımız 
ayrılsa da, biz dost olaraq 
həmişə görüşürdük. A. Ba-
bayev “Amma bir şeyi qeyd 
etməliyəm ki, onun həyatında 
“Xalq qəzeti”nin xüsusi rolu 
olub. Ələsgər müəllim bu 
redaksiyanı “evim-eşiyim”, 
“yuvam” adlandırırdı. Sədaqətli 
dost idi, qayğıkeş insan idi, 
ünsiyyətcil həmsöhbət idi. 
Əminəm ki, onun ruhu bu gün 
də bizimlədir”, – fikirləri ilə 
çıxışına yekun vurdu.

Milli Məclisin deputatı, 
Mətbuat Şurasının sədri Əflatun 
Amaşov Ə.Cabbarovla bağlı 

xatirələrini danışaraq, qeyri-ix-
tisas sahibi olsa da, onun daha 
çox peşəkar jurnalist olduğuna 
diqqət çəkdi. Ələsgər müəllimin 
Ahıl Jurnalistlər Məclisindəki 
aktiv fəaliyyətindən, ürəyi-
təmizliyindən, qayğıkeşliyindən, 
sözübütövlüyündən, 
sədaqətindən söz açdı. Yazılara 
münasibətini, paxıllıq, həsəd 
hissindən uzaq olduğunu xüsusi 
vurğuladı. 

Şair Oqtay Rza anım tədbiri 
keçirilməsinin bu gözəl ayda 
savab olduğunu deyərək, “Xalq 
qəzeti”nin baş redaktoru Həsən 
Həsənova təşəkkür etdi. Ələsgər 
Cabbarov kimi jurnalistlərin hər 
zaman öyrənilməli, əsil məktəb 
olduğunu dedi. Ə.Cabbarovun 
insani keyfiyyətlərini xatır-
layan O. Rza çıxışını şeirlə 
yekunlaşdırdı. Ahıl jurnalist 
Oqtay Cəfərov da həmkarının 

insani keyfiyyətlərindən , 
etibarından, mərhəmətindən , 
qayğıkeşliyindən danışdı.

Tahir Aydınoğlu bugünkü 
tədbirin onun halal haqqı oldu-
ğunu bildirdi. Ələsgər müəllimi 
“dopdolu, zəngin” insan adlan-
dırdı və onun ruhunun bu zalda 
dolandığına inandığını bildir-
di. Qəzetin çətin vaxtlarında 
dostları vasitəsilə qəzetə maddi 
vəsait köçürtdürdüyünü, dayaq 
durduğunu qeyd etdi. 

Həmkarı Əlipənah Bay-
ramov onu hər gün xatırla-
dıqlarını dedi. “Biz onu heç 
unutmadıq ki, yada da salaq” 
– deyə Ələsgər müəllimlə bağlı 
xatirələrini dilə gətirdi.

İttifaq Mirzəbəyli isə 
həmkarı ilə arada illər fərqi olsa 
da, eyni rayonu, eyni məktəbi, 
eyni yataqxananı bölüşdüklərini, 
nəhayət, eyni redaksiyada ça-
lışdıqlarını, Ələsgər müəllimin 
insana dəyər verdiyini, 
təvazökarlığını qeyd etdi. 

Dostları Rafiq İmanov 
Ələsgər müəllimin əsl dost, 
qardaş münasibətini, Camal 
Abdulov onunla Sumqayıtda 
tanış olduğunu və bu tanışlığın 
onun həyatındakı böyük rolunu, 
Mətləb Qarayev çox yaxın 
dostluğunu, Mübariz Süleyma-
nov ondan çox şey öyrəndiyini, 
ailəliklə yaxınlığını tədbir işti-
rakçılarının diqqətinə çatdırdılar. 

Ələsgər Cabbarovun 
kürəkəni İlqar Abdullayev ailə 
üzvləri adından tədbirin təşkilinə 
görə minnətdarlıq etdi: “Mən 
bura gələnə qədər elə düşünür-
düm ki, insan öldü, getdi.. hər 
şey bitdi... Zəmanə dəyişdikcə, 
illər ötdükcə milli- mənəvi 
dəyərlər unudulur... Amma bu 
tədbir mənim fikirlərimi alt-
üst etdi. Gördüm ki, nə qədər 
qədirbilən dostlar var, dəyərlər 
yaşayır, insana da, dünyadan 
köçəndən sonra onun ruhuna 
da hörmət var və qalacaq”. 
Sonra o, Ələsgər müəllimlə 
münasibətlərinin qaynata-
kürəkən sərhəddini keçib, ata-
oğul, qardaş-dost ampluasında 
davam etdiyindən, onunla bağlı 
maraqlı hadisələrdən söz açdı. 
Necə kövrək insan olduğu-
nu, oğul itkisindən sonra bu 
kövrəkliyin daha da artdığını, 
güclü yumor hissi ilə həmişə 
maraqlı lətifələr danışdığını 
xatırladı. 

Ələsgər Cabbarovun 
yeganə yadigarı--qızı Nigar 
xanım tədbiri təşkil edənlərə 
minnətdarlığını bildirdi. 

Ələsgər müəllimin qardaşı 
oğlu Akif Cabbarlı “Belə gözəl 
məkanı Ələsgər müəllimin ruhu 
ilə doldurduq”, – deyərək tədbir 
iştirakçılarına təşəkkürünü 
bildirdi. O, əmisinin yaşca digər 
qardaşlarından kiçik olması-
na baxmayaraq, bütöv nəslə 
ağsaqqallıq etdiyini, məntiqi, 
təfəkkürü ilə hamının məsləhət 
ala bildiyi bir insan olduğunu 
fəxrlə dilə gətirdi.

...Bu dünya belə qurulub, 
belə də davam edəcək. Bir gün 
gələn bir gün də gedəcək... 
Həyatda əbədi qalan isə 
xatirələrə dönən xoş əməllər, 
xeyirxah işlər olacaq.

 Zərifə BƏŞİRQIZI, 
“Xalq qəzeti”

Xatirəyə çevrilən xoş 
əməllər, xeyirxah işlər...

Çənnəb: istirahətin 
doğru ünvanı

�� İkinci dəfədir ki, Ordubad rayonun ucqar 
dağ kəndi olan Çənnəbə yolum düşür. Naxçıvan 
şəhərindən Çənnəbə qədər olan məsafə təxminən 
75 kilometrdir. Bizi müşayiət edən rahat yol uzaq 
məsafəni yaxın edir. Nə vaxt kəndə yetişdiyinin 
fərqində belə olmursan.

2013-cü ildə burada yeni 
sosial obyektlərin açılışı 
olub. Ötən ilin payızında isə 
Düylün-Çənnəb-Üstüpü-Məzrə 
kənd avtomobil yolu əsaslı 
yenidənqurma işlərindən sonra 
istifadəyə verilib. Bu rahat 
yol adamı Çənnəbə yox, sanki 
cənnətə aparır. 

Çənnəbin qapısında səni ilk 
qarşılayan buranın zəhmətkeş 
insanları olacaq. Çənnəblilər 
əsasən kartof və kələm əkini ilə 
məşğul olurlar. Göz işlədikcə 
uzanan əkin sahələri gözəl bir 
tablonu xatırladır: “Bərəkətli 
torpaqlar”. Qonşu Üstüpü 
kəndi kimi Çənnəbin də kələmi 
bazarlarda adıyla tanınır. Kələm 
əkini üçün bu torpaqlar olduqca 
əlverişlidir. Bu ərəfədə yolu-
nuz düşsə, səhər saatlarından 
kişi-qadın, uşaq, bir sözlə, 
bütün ailə üzvlərini sahələrdə 
görəcəksiniz. Hərə bir işlə 
məşğuldur. “Bərəkətli olsun!”, 

– deyib üzüyuxarı kəndin içinə 
doğru qalxırıq. Kəndin saf ha-
vası, dumduru bulaq suları, dörd 
bir tərəfini əhatə edən əzəmətli 
dağlar, yüksəklikdən baxanda 
yaşıllıqların içində ağaran evlər 
insanı məftun edir. Kənd dəniz 
səviyyəsindən təqribən 1300 
metr yüksəklikdədir. Burada 
kənd adamlarının “Bədərək” 
adı verdiyi bir bulaq da var. 
Günün hansı saatında getsəniz, 
bulaq başında əlində su qabı olan 
qız-gəlinlərlə rastlaşacaqsınız. 
Bir parç ürəksərinlədici bulaq 
suyundan verib, ürəkdolusu da 
tərif edəcəklər. Deyilənə görə, 
suyun tərkibi zəngindir və zob 
xəstəliyinə qarşı olduqca təsirlidir. 
Böyrək və öd xəstəliklərində 
də əhali arasında geniş istifadə 
olunur. Onun üçün həyətlərində 
içməli su olsa da, məhz bu bula-
ğın suyundan istifadə etmək üçün 
evlərə daşıyar, süfrələrinin əsas 
nemətinə çevirirlər.

Kəndin içərilərinə doğru 
getdikcə maraq adamı daha 
çox bürüyür. Elə uzaqdan ta-
rixin izlərini özündə yaşadan 
evlər diqqətini cəlb edəcək. 
Öyrənirik ki, burada əksər 
evlər 19-cu əsrin əvvəllərindən 
qalmadır. Yəni yaşı 200 ilə 
qədərdir. Canlı tarix yaşanır bu 
kənddə. Evlərin divarlarının 
qalınlığı hardasa 1 metrə yaxın-
dır. Bu qalınlıq pəncərələrdən 
daha aydın müşahidə edilir. 
Divarların dörd bir yanını 
taxçalar bəzəyir. Belə evlərdə 
heç bir şəkildə kondisionerə 
ehtiyac duyulmur. Hətta belə 
tarixi tikililərdən birində 
maraqlı mənzərəyə rast gəldik. 
İkimərtəbəli evdən həyətyanı 
sahəyə keçmək üçün körpü salı-
nıb. İlk baxışdan bayırı nisbətən 
nimdaş görünsə də, əslində, yerli 
sakinlər bu evlərə həm tarixi ata-
baba ocağı olduğuna görə, həm 
də qədim Naxçıvana məxsus 
tikili kimi dəyər verirlər. Kənd 
sakinləri, imkanları olsa da, bu 
evləri yeniləmək niyyətində 
deyillər. Axı bir sıra infrastruk-
turu– yolları, inzibati binaları 
müasirləşən Çənnəb indi məhz 

bu evlərə görə tarixlə müasirli-
yin vəhdətinə çevrilib.

Evlərin zirzəmisinə gəldikdə 
isə tamamilə fərqli quruluş-
dadır. Tağşəkilli bu zirzəmilər 
evboyuncadır və buzxananı 
xatırladır. Memarlıq quruluşu 
onların tarixinin qədim oldu-
ğunu söyləməyə əsas verir. 
Bir anlıq özünü keçmişdə hiss 
edirsən. Qapılar cəviz, palıd 
və qarağacdan kustar üsulla 
düzəldildiyi üçün çox ağırdır. 
Necə deyərlər, zindan kimi. 
Zirzəmidən evə pillələr salı-
nıb. Tavandan sallanan dəmir 
halqalar, qarmaqlar ət asmaq 
üçün nəzərdə tutulub. Üzərinə 
tənziftipli parça salmaqla əti 
uzun müddət saxlamaq müm-
kündür. Həmçinin üzümü qışa 
saxlamaq üçün milax edib bu 
qarmaqlardan asırlar. Bir sözlə, 
yayda soyuducu, qışda anbar 
rolunu oynayan bu zirzəmilərdə 
ərzaq məhsulları saxlanılıb və 

hazırda da saxlanılır. Yayın cız-
hacızında bu zirzəmilərə girmək 
və 5 dəqiqə durmaq kifayət edir 
ki, üşüyəsən.

Bir qədər də Çənnəbin 
insanları haqqında. Təsəvvür 
edin, ilk dəfə getdiyiniz bir 
kənd və tanımadığınız in-
sanlar. Narahat olmayın. Bu 
qonaqpərvər, istiqanlı insanların 
hər birinə qonaq olmağa belə 
vaxtınız yetməyəcək. Hansı 
qapıdan keçsəniz, sizi evə dəvət 
edəcəklər. İlin istənilən fəslində 
qabağınıza hər cür naz-nemət 
düzəcəklər. Ordubadlıların nəyi 
də olmasa, limonu, çeşid-çeşid 
mürəbbəsi, meyvəsi və meyvə 
qurusu mütləq olacaq. Öz 
əllərinin zəhməti ilə hazırladıq-
ları, yetişdirdikləri məhsulları ilə 
öyünəcəklər. Haqsız deyillər də. 
Ekoloji cəhətdən saf məhsullar 
süfrələrini bəzəyir.

Burada özünüzü o qədər 
rahat hiss edəcəksiniz ki, inanın, 
özünüzü ən doğma insanla-
rın əhatəsində biləcəksiniz. 
Özünüzü burada yad hiss 
etməyəcəksiniz, çünki cənnət 
dedikləri elə buradır. Bütün qay-
ğı və problemləriniz kənddəki 
dumduru, gursulu kəhrizlərin 
dərinliyində itib-batacaq. Bir 
sərinlik, rahatlıq, doğmalıq hiss 
edəcəksiniz. Və istirahət üçün 
bu kəndi seçdiyinizə heç də 
peşman olmayacaqsınız. Çənnəb 
yay tətilinizin ünvanı ola bilər.

Ruhiyyə RƏSULOVA, 
Naxçıvan televiziyasının 

baş redaktoru

Azərbaycan Respublikasının  
Dövlət İmtahan Mərkəzi publik hüquqi şəxs 

dəftərxana ləvazimatlarının və təsərrüfat mallarının 
satınalınması ilə əlaqədar 

AÇIQ  TENDER  ELAN  EDIR
Tender 2 (iki) lot üzrə keçirilir. 
Lot-1. Dəftərxana ləvazimatlarının satınalın-

ması.
Lot-2. Təsərrüfat mallarının satınalınması.
Tender iştirakçılarına təklif olunur ki, öz tender 

təkliflərini möhürlənmiş və imzalanmış şəkildə 
ikiqat zərflərdə yazılı surətdə təqdim etsinlər. 
Müqaviləni yerinə yetirmək üçün tender iştirak-
çıları lazımi maliyyə və texniki imkanlara malik 
olmalıdırlar. Tenderdə iştirak etmək istəyənlər 
aşağıda göstərilən məbləğdə iştirak hesablaşma he-
sabına köçürdükdən sonra Azərbaycan dilində tərtib 
olunmuş tenderin əsas şərtlər toplusunu AZ1138, 
Bakı şəhəri, Yasamal rayonu, M.Müşfiq küçəsi 1M 
nömrəli ünvandan ala bilərlər.

İştirak haqqı hər bir lot üçün 80 manatdır.
Təşkilat: Azərbaycan Respublikasının Dövlət 

İmtahan Mərkəzi publik hüquqi şəxs (VÖEN: 
1304673921)

Bank: “Azər-Türk bank” ASC-nin Müştəri 
Xidmətləri Mərkəzi 

Ünvan: Bakı şəhəri, C.Məmmədquluzadə 
küçəsi 85; 192/193.

Kod: 507699
VÖEN(bank): 9900006111
SWIFT: AZRTAZ22
M/h: AZ02NABZ01350100000000022944
H/h: AZ98AZRT38060019440028835001
İştirak haqqı heç bir halda qaytarılmır.
İddiaçılar tenderdə iştirak etmək üçün aşağıda-

kı sənədləri təqdim etməlidirlər:
- tenderdə iştirak etmək üçün yazılı müraciət;
- tenderdə iştirak haqqının ödənilməsi barədə 

bank sənədi;
- tender təklifi (zərflərin açıldığı tarixdən sonra 

ən azı 30 bank günü müddətində qüvvədə olmalı-
dır);

- tender təklifi dəyərinin 2 faizi həcmində 
(təklifin təminatı) bank təminatı (zərflərin açıldığı 
tarixdən sonra ən azı 60 bank günü müddətində 
qüvvədə olmalıdır);

- Azərbaycan Respublikasında vergilərə və 
digər icbari ödənişlərə dair yerinə yetirilməsi vaxtı 
keçmiş öhdəliklərin olmaması haqqında müvafiq 

vergi orqanından arayış;
- iddiaçının son bir il ərzində fəaliyyəti haq-

qında vergi orqanları tərəfindən təsdiq olunmuş 
maliyyə hesabatının surəti;

- iddiaçının son bir ildəki maliyyə vəziyyəti 
haqqında bank arayışı;

- iddiaçının tam adı, hüquqi statusu, 
nizamnaməsi, qeydiyyatdan keçdiyi ölkə və 
rekvizitləri (notarial qaydada təsdiq edilmiş 
surətləri);

- tender təklifini və satınalma müqaviləsini 
imzalamaq səlahiyyətinə malik olan şəxsin 
səlahiyyətlərini təsdiq edən sənəd;

- iddiaçının müvafiq mallar üzrə mənşə və 
uyğunluq sertifikatları;

- iddiaçının işləri yerinə yetirmək üçün poten-
sial imkanları və maddi-texniki bazası haqqında 
yazılı məlumat.

Sənədlər Azərbaycan dilində, 2 nüsxədə (əsli 
və surəti) tərtib olunmalıdır (xarici dildəki tender 
təklifləri Azərbaycan dilinə tərcümə olunmalıdır).

İddiaçılar tenderdə iştirak etmək üçün yuxarıda 
göstərilən sənədləri (tender təklifi və bank təminatı 
istisna olmaqla) və iş qrafikini 17 iyul 2018-ci il 
saat 17.00-dək, tender təklifi və bank təminatını 
möhürlənmiş ikiqat zərfdə 2 avqust 2018 ci il saat 
17.00-dək Azərbaycan Respublikasının Dövlət 
İmtahan Mərkəzinə (ünvan: AZ1138, Bakı şəhəri, 
Yasamal rayonu, M.Müşfiq küçəsi 1M) təqdim 
etməlidirlər.

Göstərilən vaxtdan gec təqdim olunan zərflər 
açılmadan geri qaytarılacaqdır. 

Təklif zərfləri 3 avqust 2018 ci il saat 11.00-da 
yuxarıda qeyd olunan ünvanda açılacaqdır.

 İddiaçıların səlahiyyətli nümayəndələri iştirak 
edə bilərlər (iştirakla bağlı müvafiq sənədi təqdim 
etdikdə).

Əlaqələndirici şəxs: İlham Əliyev ,telefon: 
502-47-53/56/58, daxili 144.

Faks: 465-87-96, 502-47-22.
E-mail: i.aliyev@dim.gov.az
Ünvan: AZ1138, Bakı şəhəri, Yasamal rayonu, 

M.Müşfiq küçəsi 1M.
Tender komissiyası


